
Shri Nataraja Suprabhatam or Chidambara Sabhapati Suprabhatam

શ્રીનટરાજસુપ્રભાતમ્ અથવા ચિદમ્બરસભાપતિસુપ્રભાતં

યસ્માત્સર્વં સમુત્પન્નં ચરાચરમિદં જગત્ ।
ઇદં નમો નટેશાય તસ્મૈ કારુણ્યમૂર્તયે॥ ૧॥
ઉત્તિષ્ઠોત્તિષ્ઠ ગૌરીશ ઉત્તિષ્ઠ વૃષભધ્વજ ।
ઉત્તિષ્ઠ ચિત્સભાનાથ ત્રૈલોક્યસ્ય શિવં કુરુ॥ ૨॥
શિવકામસુન્દરિ ! શિવઙ્કરમ્પતિં
શિવમદ્ય સર્વભુવનેશ્વરેશ્વરમ્ ।
પ્રતિબોધયાશુ ભુવનસ્ય ગુપ્તયે
નહિ ભાસતેઽસ્ય જગદીક્ષણાદૃતે॥ ૩॥
શ્રીચિત્સભેશમહિષિ ! પ્રિયાન્વિતે
શિવતાતિ સર્વભુવનૈકમઙ્ગલે  ।
શિવકામસુન્દરિ ! મહીધ્રનન્દિનિ !

પ્રિયસુપ્રભાતમતિરમ્યમસ્તુ તે॥ ૪॥
ભાસ્વાનુદેતિ પરિતઃ પ્રસૃતા વિલીના-
સ્તારાગણાસ્સહ સુધાકરમણ્ડલેન ।
આવાતિ દક્ષિણમરુદ્ધૃતપદ્મગન્ધઃ
શ્રીચિત્સભેશ્વર વિભો ! તવ સુપ્રભાતમ્॥ ૫॥
પ્રાચીદિગાપ્તસુષમા મખિનશ્ચ વૃદ્ધા
વિપ્રા વિનિર્યયુરથ સ્વગૃહાત્પ્રભાતે ।
લબ્ધું તવ પ્રથમવીક્ષણભાગધેયં
શ્રીચિત્સભેશ્વર વિભો ! તવ સુપ્રભાતમ્॥ ૬॥
બ્રહ્મા ત્વદીયનટનાતિશયં દિદૃક્ષુઃ
સત્યાદુપાયનકરઃ સહસાવતીર્ય ।
દ્વારિ ત્વદાલયવરસ્ય ચિરાદુપાસ્તે

શ્રીચિત્સભેશ્વર વિભો ! તવ સુપ્રભાતમ્॥ ૭॥
નારાયણોઽપિ બહુધા શ્રુતમદ્વિતીયં
આનન્દતાણ્ડવમમન્દસુખાવહં તે ।
દ્રષ્ટું સ્વકીયભવનાદુપયાતિ વેગાત્
શ્રીચિત્સભેશ્વર વિભો ! તવ સુપ્રભાતમ્॥ ૮॥
પાતું નિલિમ્પનિચયં પ્રણવં પ્રદાતું
નેતું સ્વલોકમમરાન્નિતરામુપૈતુમ્ ।
આજ્ઞાં તવાપ્તુમિહ ષણ્મુખ એત્ય શાસ્તે
શ્રીચિત્સભેશ્વર વિભો ! તવ સુપ્રભાતમ્॥ ૯॥
નન્દી ભવત્પ્રમથમણ્ડલયૂથપોઽસૌ
ત્વદ્દત્તસર્વભરનિર્વહણપ્રવીણઃ ।
આજ્ઞાવિલમ્બમમૃષન્નિવ કાઙ્ક્ષતિ ત્વાં
શ્રીચિત્સભેશ્વર વિભો ! તવ સુપ્રભાતમ્॥ ૧૦॥
ભૃઙ્ગી  ભવત્પ્રણિધિતલ્લજ એત્ય તૂર્ણં
દ્વારે સ્થિતાન્નિબિડિતાન્નિખિલાન્ નિલિમ્પાન્ ।
સીમન્તયત્યનુનયૈસ્તવ બોધકાલે
શ્રીચિત્સભેશ્વર વિભો ! તવ સુપ્રભાતમ્॥ ૧૧॥
એતાસ્તવાલયમુપેત્ય જનન્ય આરાત્
ચામુણ્ડયા કલિતમઙ્ગલશબ્દગીત્યા  ।
નીરાજનાય ધૃતપાત્રવરા વલન્તે
શ્રીચિત્સભેશ્વર વિભો ! તવ સુપ્રભાતમ્॥ ૧૨॥
કિં  વા ભવત્પ્રણિધિભિઃ કરણીયમત્ર
સિદ્ધા વયં નિયમનેન કૃતાર્થયાસ્માન્ ।
ઇત્થં પ્રભાષ્ય વિનતાન્ પ્રમથાંશ્ચ પશ્ય
શ્રીચિત્સભેશ્વર વિભો ! તવ સુપ્રભાતમ્॥ ૧૩॥
પ્રાબોધને પ્રથમવીક્ષણપૂર્ણપાત્ર-
લાભાય લુબ્ધહૃદયાઃ પદ્મમુખ્યાઃ ।
પ્રસ્પન્દનં પ્રથમજં નિધયોઽર્થયન્તે
શ્રીચિત્સભેશ્વર વિભો ! તવ સુપ્રભાતમ્॥ ૧૪॥

ત્વત્કિઙ્કરસ્તવ પદપ્રવણઃ પ્રવીણઃ
શ્રીભાનુકમ્પ ઇતિ સુશ્રુતનામધેયઃ ।
આસ્તેઽર્થયંસ્તવ પદૈકનિકેતવાસં
શ્રીચિત્સભેશ્વર વિભો ! તવ સુપ્રભાતમ્॥ ૧૫॥
પ્રાગૂર્ધ્વતાણ્ડવજિતાપિ સભાન્તરાલાન્-
નિષ્કાસિતાપિ નિગલેન સુવેલ્લિતાપિ ।
વિસ્મૃત્ય સર્વમપિ સન્નિહિતાઽત્ર કાલી
શ્રીચિત્સભેશ્વર વિભો ! તવ સુપ્રભાતમ્॥ ૧૬॥
બાણાસુરસ્તવ સુહૃત્તવ ભક્તભક્ત-

સ્ત્વદ્રક્ષિતપ્રથિતશોણિતપત્તનેશઃ ।
ત્વત્સેવનાય તવ ધામ્નિ ચિરાદુપાસ્તે
શ્રીચિત્સભેશ્વર વિભો ! તવ સુપ્રભાતમ્॥ ૧૭॥
અગ્રે લસત્યખિલલોકપિતામહઃ પ્રા-
ગ્વેદાન્મુખૈર્મુખરયન્ ચતુરઃ ચતુર્ભિઃ   ।
ત્વય્યાત્મનીનમભિમાનમલં ત્યજિષ્યન્
શ્રીચિત્સભેશ્વર વિભો ! તવ સુપ્રભાતમ્॥ ૧૮॥
ન્યગ્રોધભૂરુહતલે પ્રથમોપદેશં
ત્વત્તો લભન્ત મુનયસ્સનકાદયો યે ।
દ્રષ્ટું પ્રબોધમિહ સંસદિ તે મિલન્તિ
શ્રીચિત્સભેશ્વર વિભો ! તવ સુપ્રભાતમ્॥ ૧૯॥
શ્રીનારદસ્તવ કૃતે મધુરાનનર્ઘા-
નાપાદ્ય ગીતનિચયાન્ સ્વવિપઞ્ચિકાયામ્ ।
દ્વારેદ્ય ગાયતિ તવ પ્રતિબોધનાર્થં
શ્રીચિત્સભેશ્વર વિભો ! તવ સુપ્રભાતમ્॥ ૨૦॥
પ્રાબોધન પ્રમુખષટ્સમયાર્ચનાય
પાતઞ્જલાખ્યનિજસૂત્રમતીવ હૃદ્યમ્ ।
શ્રીમાન્ પતઞ્જલિરુપેત્ય વિવક્ષતે તત્
શ્રીચિત્સભેશ્વર વિભો ! તવ સુપ્રભાતમ્॥ ૨૧॥
શ્રીમૂલનાથચરણાર્પિતચિત્તવૃત્તિઃ 
શ્રીવ્યાઘ્રપાદમુનિરદ્ય તવાર્ચનાય ।

naTarAjasuprabhAtam.pdf 3



શ્રીનટરાજસુપ્રભાતમ્ અથવા ચિદમ્બરસભાપતિસુપ્રભાતં

પુષ્પોપહારનિકરસ્વકરોયમાસ્તે
શ્રીચિત્સભેશ્વર વિભો ! તવ સુપ્રભાતમ્॥ ૨૨॥
શ્રીજૈમિનિસ્તવ કૃતે કલિતામનર્ઘાં
શ્રીવેદપાદઘટનાસુભગાં સ્તુતિં  ચ ।
આસ્તેઽગ્રતઃ પિપઠિષુઃ પ્રતિહારદેશે
શ્રીચિત્સભેશ્વર વિભો ! તવ સુપ્રભાતમ્॥ ૨૩॥
દુર્વાસસા તવ પદામ્બુજભક્તિભારાત્
સ્વાત્માર્પણં કલયિતું ત્વયિ ચિત્સભેશે ।
દ્વારિ પ્રણામનિરતેન વિલોક્યસે ત્વં
શ્રીચિત્સભેશ્વર વિભો ! તવ સુપ્રભાતમ્॥ ૨૪॥
સઙ્ક્રન્દનઃ  સતતપૂજિતતાવકાઙ્ઘ્રિઃ
દૈતેયવલ્કિતકૃતામસહામવજ્ઞામ્ ।
ઇચ્છન્ પ્રમાર્ષ્ટુમિહ  તિષ્ઠતિ તે પ્રસાદાત્
શ્રીચિત્સભેશ્વર વિભો ! તવ સુપ્રભાતમ્॥ ૨૫॥
દિક્પાલકાઃ કરધૃતામલપૂર્ણકુમ્ભાઃ
સ્વર્લોકતઃ સુરભિદર્પણકુઞ્જરાદ્યાન્ ।
આનીય દર્શયિતુમાદરતસ્ત્વરન્તે
શ્રીચિત્સભેશ્વર વિભો ! તવ સુપ્રભાતમ્॥ ૨૬॥
શ્રીજ્ઞાનસઙ્ગતશિશુર્વિબુધાગ્રણીસ્ત્વા   -
મુત્કણ્ઠયા કવિતયા ધુરિ ગાતુકામઃ ।
દ્વારે સ્થિતો વિતનુતે બહુધા પ્રબન્ધાન્
શ્રીચિત્સભેશ્વર વિભો ! તવ સુપ્રભાતમ્॥ ૨૭॥
માણિક્યવાચકકવિઃ સુધયા સદૃક્ષાઃ
ગાથાસ્તવૈવ સુતરામુચિતા વિચિત્રાઃ ।
ગાયત્યતીવ મધુરં શ‍ૃણુ તાઃ સ્વદેવ્યા
શ્રીચિત્સભેશ્વર વિભો ! તવ સુપ્રભાતમ્॥ ૨૮॥
ત્રૈલોક્યનાથસદૃશઃ કિલ હેમવર્મા
પ્રાકારમણ્ડપવિમાનવિતાનભાગાન્ ।
હેમ્નૈવ કારયિતુમર્થયતે નિયોગં
શ્રીચિત્સભેશ્વર વિભો ! તવ સુપ્રભાતમ્॥ ૨૯॥

મિત્રાણિ તે તવ સમાસ્તવ જીવભૂતાઃ
માન્યા નૃણાં મખિવરાસ્ત્રિસહસ્રસઙ્ખ્યાઃ ।
આયાન્ત્યુપાયનકરા વિનતાઃ પ્રભાતે
શ્રીચિત્સભેશ્વર વિભો ! તવ સુપ્રભાતમ્॥ ૩૦॥
ભક્તાગ્રણીસ્તવ પદાબ્જપરાયણોઽસૌ
શ્રીમાનુમાપતિશિવઃ પ્રથિતપ્રભાવઃ ।
આયાતિ નૃત્યસદસીં તવ કેતુનેતા
શ્રીચિત્સભેશ્વર વિભો ! તવ સુપ્રભાતમ્॥ ૩૧॥
શ્રીવિક્રમઃ પ્રથિતચોલમહીમહેન્દ્ર-
સ્ત્વત્પાદપદ્મવિનિવેશિતનૈજચિત્તઃ ।
પ્રાકારભિત્તિકરણાય ચ નાથતે ત્વાં
શ્રીચિત્સભેશ્વર વિભો ! તવ સુપ્રભાતમ્॥ ૩૨॥
નન્દઃ સ્વકીયકુલનન્દનસૌમ્યશીલો
દૂરાત્ત્વદીયમુખદર્શનલોલુપોઽસૌ ।
દૂરે સ્થિતશ્ચ વલતે વિનયેન ભક્ત્યા
શ્રીચિત્સભેશ્વર વિભો ! તવ સુપ્રભાતમ્॥ ૩૩॥
ઇત્થં ચિદમ્બરસભાપતિસુપ્રભાતં
યે વા પઠન્તિ મનુજાઃ પ્રતિસુપ્રભાતમ્ ।
તેષાં સભાપતિરુદઞ્ચયતિ પ્રસાદં
સારૂપ્યસમ્પદમમુત્ર મુદા પ્રસૂતે॥ ૩૪॥
॥ ઇતિ શ્રીનટરાજસુપ્રભાતં અથવા ચિદમ્બરસભાપતિસુપ્રભાતં સમ્પૂર્ણમ્॥

The first line of the verse 27 is given as

શ્રીજ્ઞાનસમ્બન્ધ .. વિબુધાગ્રણીસ્ત્વા
in the original Tamil PDF referenced. As one said,

the nAyanmAr referred to is “Gnanasambandhar.”

However, technically, in it the two akSharas

are missing. For reasonable chanting purpose,

the line is modified as above. If a more

reliable manuscript is found, it will be

updated.

